
అంతటఁ దొంబది -యామడ వాయు

సంతతి మైపెంప - శత యోజనములు  250

తననోరు నాగమా - తయుఁ బెంపఁ జూచి


-: హనుమంతుఁడు సురసను జయించుట :-


యనిల సంభవుఁడు సూక్ష్మాకృతిఁ దాల్చి

గ్రక్కున దాని మొ - గంబులోఁ దుమికి

యక్కడ నిల్వక - యావల వెడలి

“శరణు జొచ్చితిని దా - క్షాయణి నీకు

కరుణించిమాట ని -క్కముగాఁగ నిలువు

వదనంబుఁ జొరక పో - వలదంటి గాన

నదియుఁ జేసితి నన్ను - నడ్డగింపకుము!

అమ్మ ! నాకీవు సా - హాయ్య కారిణివి

గమ్ము శ్రీరాముని - కార్య మీడేర్పు 260

మన" విని యాయింతి - హనుమంతుఁజూచి

మనసులో మెచ్చి స - మ్మతముతోఁ బలికె

“పోవన్న పవనజ! - బుద్ధిమంతుఁడవు

లావును ధైర్యబ - లంబు నీ సొమ్ము

సీతను గనుఁగొని - శ్రీరాముపాలి

కేతెమ్ము మరల నీ - కెసఁగు మంగళము

సురలెల్ల నీశక్తి - చూడఁగ నన్ను

పురికొల్ప వచ్చితి - భుజగమాతృకను

జయమందు" మనఁబోవఁ - జయ్యననెగసి

రయమునందు ఖగేశ్వ - రసమానుఁడగుచు 270

